
Oddagrein

Dagsins redaktørur: Eirikur Lindenskov

Í gjár var 1. mai, sum hevur verið 
hildin sum stríðsdagur arbeiðar­
anna síðani 1889, tá kongressin hjá 
Sosialistiska Internationala – á 100 
ára degnum fyri fronsku kollvelt­
ingina, gjørdi av, at dagurin skuldi 
heiðra arbeiðarum kring heimin.

Javnan verður rørt framundir, 
at okkum tørvar ikki fakfelags­
rørsluna longur. Hóast framtíðin 
kemur av sær sjálvari, so koma 
framstigini ikki av sær sjálvum. Tí 
er neyðugt við fólki, sum slóða fyri.

Gamaní er nógv vatn runnið, 
síðani 1889, tá eingi fakfeløg vóru 
í Føroyum.

Jóannes Eidesgaard er mangan 
speirikin við, at hann avblásti 
stættastríðið á einum landsfundi 

hjá Javnaðarflokkinum.  Seinni 
hevur hann tó greitt frá, at tað sum 
lá í tí var ein áheitan á fakfeløgini 
um at leggja saman til eina sterk­
ari eind, ið kundi seta dagsskránna, 
tá tosað varð um bústaðarpolitikk, 
útbúgvingarpolitikk o. a.

So víst hevur tað týdning, at 
verkafjøldin stendur saman, at ser­
liga tey á teimum lægru lønarrók­
unum standa saman, tí tá standa 
tey sterkari. Tað er eingin annar, 
sum verjir teirra sjónarmið. Tey 
við teimum høgu lønunum draga 
ikki lægru lønirnar uppeftir. Tí alt 
ov nógv okkara hava nóg mikið við 
okkum sjálvum.

Alt rokið sum hevur verið um 
fiskivinnunýskipanina, og um at 

tilfeingi í sjónum er fólksins ogn, 
snýr seg í roynd og veru um at 
býta virðini í Føroyum javnari.

Summi ynskja, at landið skal 
lata nøkrum fáum virðini fyri 
einki. Tað kalla tey á fínum máli 
»grandfathering«. At tey, sum hava 
havt veiðiloyvini skulu sleppa at 
eiga tey, at eiga fiskin, sum svimur 
í sjónum.

Onnur halda hinvegin uppá, at 
tilfeingið í sjónum er fólksins ogn, 
sum tað so vakurt stendur í lógar­
tekstinum. Tað merkir, at fólkið í 
Føroyum eigur tilfeingið, sum nøk­
ur undir ávísum treytum sleppa at 
veiða og síðani at eiga.

Vit hoyra eisini javnan um, 
hvussu stórur munur er á lønum – 

og hvussu væl tað almenna mang­
an rindar summum fólkum – ser­
liga teimum, sum hava nóg mikið 
frammanundan. Tað almenna 
kundi ikki funnið uppá, at givið 

einum verkamann ella eini verka­
kvinnu eina »fráfaringarløn« svar­
andi til feir árslønir. Men er talan 
um almenna stjóra – ella serliga um 
stjóra í almennum partafelag, so 
er einki problem at rinda milliónir 
til fólk, sjálvt um tey eru koyrd til 
hús. Hetta er stættamunur, so tað 
stendur eftir.

Jú víst hava fakfeløg sína upp­
gávu í dag, tó at hon valla er tann 
sama, sum í 1889. Men at virka fyri 
púra vanligum rættvísi má vera að­
almálið í dagsins samfelag.

Ein verkmaður fær ongantíð 
fleiri árslønir í fráfaringarløn

Mikudagsblaðið verður borið ókeypis til hvørt húsarhald í Føroyum!

Sambært útsøgn hjá Hjalm­
ari Zachariasen á Facebook, 
so er í umbúnað at stovna 
nýggjan flokk í Føroyum. 

– Tað er órímuligt at halda, 
at kjakið um tunlarnar fer at 
halda áfram. Nú vónar sam­
gongan, at tey sleppa frá at 
hoyra frá okkum. Tí haldi eg, 
tað er rættast at bara stovna 
ein flokk, Føroyaflokkin. 
Hetta fyri at savnast saman 
um trupulleikarnar, ið Før­
oyar hava í dag. Serliga er 
tað órættvísu spælireglanir/
raðfestingarnir, ið tey minnu 
økini uttan fyri miðstaðin 
fáa, ið eg vil hava lýst, skrivar 
Hjalmar Zachariassen, ein av 
stigtakarunum, á Facebook. 

Áður hevur in.fo skrivað, 
at slaturin leingi hevur ging­
ið um, at klaksvíkingar eru 
í gongd við at stovna ein 
nýggjan bygdaflokk, sum 
skal hava til endamáls at 
varpa ljós á kor hjá útjaðar­
anum í Føroyum. 

Áður hevur ljóðað, at Jó­
hann Lützen, blaðstjóri á 
Norðlýsinum, stendur aftan 
fyri hendan nýggja flokk, 
men hesum hevur hann víst 
aftur. 

 Hjalmar Zachariasen 
skrivar víðari á Facebook:

– Tíðin er farin frá, at 
landið skal sleppa at hava 
ein óendaligan hungur eftir 
pengum og pástanda at tey 
(nøkur fá fólk) duga best at 
deila hann útaftur. Vit síggja 
bara, hvussu røsk tey eru at 
drála við lívshættusligum 
vegastrekkjum, meðan tey 

íverkseta eitt megaproject 
fyri og annað eftir.  Amerik­
anarir megnaðu at koma upp 
á mánan upp á nøkur fá ár. 
Sjálvandi ber tað til at dag­
føra øll tey vandamiklu veg­
astrekkini í Føroyum, innan 
fyri fá ár. Politiska skipan­
in skal bara vilja tað, sigur 
Hjalmar Zachariassen á Face­
book, har hann eisini deilir 
eitt skjal til undirskriftainn­
savning. 

Eini góð ráð higani skulu 
vera heldur at fara upp í 
onkran annan flokk. Eitt nú 
Fólkaflokkin, sum hevur út­
viklað seg til ein bygdasligan 
anti-havnarflokk. 

Um ein útjaðaraflokk­
ur verður stovnaður, so fær 
hann einki umboð valt kort­
ini, so allar atkvøðurnar fara 
til spillis, og harvið gagna 
tær hjá havnarflokkum 
Javnaðarflokkinum og Tjóð­
veldinum.

Flokk at umvæla vegir í útjaðara

– og hjá A. C. Ev­
ensen og Kjartan 
Mohr

Vilt tú hava politiskt vald, 
so mást tú halda teg framat. 
Og tað er helst tað, ið summi 
droyma um.

Tað eru tveir hættir, tú 
kanst veljast á ting. Tú kanst 
stilla upp fyri ein flokk, ella 
stilla upp uttanflokka. Og so 
kanst tú sjálvandi stovna tín  
egna flokk – men tað broytir 
ikki ta støðuna, at tú tá stillar 
upp fyri ein flokk.

Fyri at verða valdur uttan­
flokka, so mást tú persónliga 
fáa í minsta lagi 1/33 part av 
atkvøðunum. Til seinasta 
løgtingsval merkti tað, at tú 
skuldi hava 982 atkvøður. 

Skal ein flokkur fáa um­
boðan, so má hann eisini váa 
1/33 part at avtkøvðnum – 
sum svarar til 3,03 prosent.

Fyri at nýggju flokkur 
skal sleppa at stilla upp, so 
skal hann undirskriftir frá 
so nógvum fólki við valrætti, 
sum svarar til 1/33 av teimum, 
sum vóru á vali á seinasta 
løgtingsvali, sum í dag eisini 
merkir 982 undirskriftir.

Bara tvær ferðir er eydnast 

einstaklingum at verða valdir 
á Løgting uttanflokka. Tað 
var í 1915, á A. C. Evensen, 
prestur, var valdur í 
Sandoyar valdømi, og í 1954, 
tá Kjartan Mohr varð valdur 
í Suðurstreymoyar valdømi.

Í nýggjari tíð eru tríggir 
flokkar stovnaðir og valdir á 
ting við at undirskriftir hava 
verið savanaðar inn:

2011: Framsók
1994: Miðflokkurin
1994: Verkamannafylking-
inin
Aðrir flokkar, sum eru 

stovnaðir, men ikki valdir, 
eru eitt nú Hin føroyski 
flokkurin í 1994, Sosialistiski 
Loysingarflokkurin í 1990 og 
Frælsisfylkingini í 1994.

Riggaði hjá Framsókn 
og Miðflokkinum

Fólkaflokkurin hevur júst 
brent 1.500.000 krónur upp 
á eina nyttuleysa advokat­
kanning av Høgna Hoydal. 

Um teir pengarnir vórðu 
brúktir til ein tunnil norður 

um Fjall, so kundu teir fyrstu 
20 metrarnir verið boraðir, 
asfalteraðir og ljós og tað 
heila verið sett upp.

So ja, tað er ein spurning­
ur um raðfestingar. 

Vit kunnu oyðslað pengar 
burtur til fjant og fjas, ella 
umsita pengarnar við skili og 
eitt nú raðfesta farleiðirnar 
kring ALT landið.

Kanning av Høgna = 20 metrar tunnil


